
GOUVÈNÈ HOCHUL ANONSE DIPLÒM ESPESYALIZE NAN IA KI INIK KE YO OFRI 
NAN UNIVERSITY AT BUFFALO OTÒN SA A  

  
Pwogram ki fèk apwouve yo pral prepare elèv yo pou yo itilize entèlijans atifisyèl 
ak disiplin akademik tradisyonèl yo, soti nan kominikasyon ak ekonomi rive nan 

analiz politik  
  

Premye nouvo pwogram etid majè ak minè finanse pa sibvansyon 5 milyon dola 
Depatman Entèlijans Atifisyèl ak Sosyete a  

  
  
Gouvènè Kathy Hochul anonse jodi a premye diplòm espesyalize inik nan entèlijans 
atifisyèl (IA) ke yo pral ofri bay elèv Inivèsite Buffalo (University at Buffalo, UB) apati 
otòn sa a. Pwogram akademik yo konbine domèn entèlijans atifisyèl la, ki an evolisyon 
rapid, avèk disiplin akademik tradisyonèl yo, tankou kominikasyon, ekonomi, jewografi, 
lang, lojik ak analiz politik. Nouvo pwogram yo pral prepare elèv yo pou kwasans 
antisipe nan aplikasyon IA nan divès endistri yo. Majè ak minè nan IA yo te resevwa 
sipò grasa 5 milyon dola nan finansman Eta Gouvènè Hochul te akòde pou nouvo 
inisyativ Depatman IA ak Sosyete (Department of AI and Society) SUNY an, ki nan UB 
gprevwa enskri plis pase 300 elèv chak ane rive nan ane 2030.  
  
"Envestisman Eta Nouyòk nan entèlijans atifisyèl pou byen piblik la ap trase chemen 
pou plizyè jenerasyon Nouyòkè pou konprann epi itilize puisans sipè kalkil sa a nan tout 
potansyèl li", Gouvènè Hochul te deklare. "Gras a nouvo pwogram diplòm University 
at Buffalo yo, elèv yo pral gen dènye avanse nan edikasyon sou IA pou ede yo pouswiv 
rechèch ak karyè ki pral kontinye evolye ak plis avansman nan IA."  
  
Jodi a, Rektè Inivèsite Eta Nouyòk (State University of New York, SUNY) la, John B. 
King, Jr., te reyini ak chèchè, pwofesè ak etidyan nan UB pou anonse nouvo pwogram 
akademik yo anvan ane akademik 2025-2026 la. Elèv ki enterese pou aplike pou nouvo 
pwogram IA UB yo ta dwe kontakte inivèsite a nan buffalo.edu/admissions.  
  
Chanselye SUNY a, John B. King Jr., te deklare, "Kanpis SUNY yo fè non yo akoz 
jan pwogram akademik yo estrik pou satisfè gwo demann etidyan nou yo ak ekonomi 
nou an. Mwen fyè ke University at Buffalo ap enkòpore Entèlijans Atifisyèl nan yon 
fason ki gen sans ak pwodiktif gras a ekselan pwofesè yo epi kòm rezilta finansman 
enpòtan nan men Gouvènè Hochul ak lidè eta nou yo. Nan SUNY, nou travay pou asire 

ke yo pwofite IA a pou fè rechèch pou byen piblik la, epi lè nou konbine li avèk disiplin 
osi varye ke lang ak jewografi, nou ede elèv nou yo aprann nan nouvo fason ki pouse 
inovasyon epi depase nouvo limit."  
  
Eunice A. Lewin, Administratè SUNY ak Ko-Prezidan Komite Lavi Elèv la (Student 
Life Committee), te deklare, "Kanpis SUNY yo sinonim ak ekselans akademik e 
University at Buffalo sètènman demontre konpetans li nan entèlijans atifisyèl. Sa gen 
plis pase senk ane, UB te enskri premye elèv li yo nan pwogram metriz nan entèlijans 
atifisyèl li a, epi nou kontan wè kanpis la ap ofri nouvo majè ak minè nan disiplin sa yo 
ki gen rapò ak entèlijans atifisyèl. Mwen te kontan anpil pou m te rewenn Rektè King 
pandan nou t ap vizite UB a, pale ak elèv yo, pwofesè yo, ak anplwaye yo, epi fè anons 
enteresan sa a."  
  
Prezidan University at Buffalo a, Satish K. Tripathi, te deklare, "Pou plis pase kat 
deseni, UB te yon lidè nasyonal ak entènasyonal nan rechèch ak inovasyon responsab 
nan domèn IA. Nouvo pwogram akademik nou yo bati sou eritaj enpòtan sa a, pou bay 
etidyan UB yo konesans, konpetans ak ekspètiz entèdisiplinè ki pral pèmèt yo itilize 
pouvwa enkwayab entèlijans atifisyèl la pou amelyorasyon sosyete a, tout pandan y ap 
prepare yo pou dirije avèk efikasite ak etik nan mond 21è syèk nou an."  
  
Depatman Edikasyon Eta Nouyòk (New York State Education Department, NYSED) la 
te apwouve sèt diplòm lisans ki santre sou entèlijans atifisyèl ke y ap mete an 
aplikasyon otòn sa a. Anplis de sa, inivèsite a te lanse tou de minè ki konsantre sou IA: 
entèlijans atifisyèl, krim ak sosyete, ak etik IA.  
  
Pwogram sa yo pral prepare elèv yo pou aplike zouti IA nan disiplin respektif yo, tout 
pandan y ap ba yo yon konpreyansyon pwofon sou kontèks istorik IA ak enplikasyon 
sosyal li yo. Kourikoulòm nan varye ant entwodiksyon sou fondamantal enfòmatik, rive 
nan egzamen sou benefis ak dezavantaj potansyèl IA pou sosyete a.  
  
Pwofesè Depatman Syans Enfòmatik ak Jeni (Department of Computer Science 
and Engineering) ak Prezidant Katherine Johnson nan Entèlijans Atifisyèl 
(Artificial Intelligence Katherine Johnson Chair), ki pral sèvi kòm premye Prezidan 
Depatman Entèlijans Atifisyèl ak Sosyete a, Atri Rudra, PhD, te deklare, "Sa pa 
sèlman pou entegre IA nan lòt disiplin yo. Menm jan IA ka benefisye atizay, syans 
imanitè ak syans sosyal yo, IA bezwen atizay, syans imanitè ak syans sosyal yo tou. 
Nou rekonèt ke sistèm IA yo pa ka benefisye sosyete a san yon mendèv IA ki konprann 
sosyete a."  
  
Nouvo diplòm apwouve yo pral baze nan depatman respektif disiplin pa yo, men yo pral 
mande tou alafwa nouvo kou ak kou ki deja egziste nan depatman sa yo, ansanm ak 
nouvo kou Depatman Entèlijans Atifisyèl ak Sosyete a ofri. Diplòm yo se:  
  

• IA ak analiz jewospasyal (Depatman Jewografi)  
• IA ak konpetans lang ak entèkiltirèl (Depatman Lang ak Literati Romans)  
• IA ak teknoloji lang (Depatman Lengwistik)  



• IA ak lojik ak ontoloji (Depatman Filozofi)  
• IA ak analiz politik (Depatman Syans Politik)  
• IA ak ekonomi kantitatif (Depatman Ekonomi)  
• IA ak kominikasyon responsab (Depatman Kominikasyon)  

  
Yon komite pwogram ad hoc ki gen ladan pwofesè UB atravè Kolèj Atizay ak Syans 
(College of Arts and Sciences) ak Lekòl Jeni ak Syans Aplike (School of Engineering 
and Applied Sciences) te devlope sèt diplòm yo pandan semès prentan an, kote 
Depatman Entèlijans Atifisyèl ak Sosyete a pral baze ansanm.  
  
Senatè Eta, Toby Ann Stavisky, te deklare, "Antanke Prezidan Komite Edikasyon 
Siperyè a, mwen fyè dèske SUNY ap franchi etap enpòtan sa yo nan edikasyon siperyè 
piblik la avèk diplòm espesyalize nan IA nan University at Buffalo. Pwogram sa yo 
asosye entèlijans atifisyèl ak disiplin debaz yo, pou elèv yo ka jwenn konpetans 
ekonomi inovasyon Nouyòk egzije a. Ansèyman siperyè piblik la ta dwe bay ritm lan, epi 
SUNY ap aji rapidman pou bay diplòm elèv yo ka jwenn apati otòn sa a. Mwen felisite 
Gouvènè Kathy Hochul, Rektè SUNY John B. King, Jr., ak Prezidan UB Satish K. 
Tripathi paske yo transfòme yon lide solid an reyalite."  
  
Senatè Eta a, Sean Ryan, te deklare, "Lè yo konbine zouti IA ak yon varyete disiplin, 
nouvo diplòm sa yo ap pèmèt UB pi byen prepare elèv yo pou karyè demen. Pwogram 
sa yo pral bay gradye yo konpetans yo bezwen isit la nan lwès Nouyòk pou reyisi nan 
yon ekonomi kote IA ap transfòme chak endistri. Sa a se yon envestisman entelijan nan 
elèv nou yo, nan mendèv nou an, ak nan avni rejyon nou an."  
  
Senatè Eta, April Baskin, te deklare, "Avèk teknoloji k ap chanje rapidman, University 
at Buffalo a pral pran devan pandan plis anplwayè ap adopte teknoloji avanse ak diplòm 
espesyalize nan IA, ki pral pèmèt elèv yo konsevwa diplòm yo nan yon pakèt endistri. 
Elèv ki vin nan UB yo pa pral sèlman bati CV yo, men yo pral devlope tou panse kritik 
ak ladrès kreyatif pou rezoud pwoblèm, sa ki asire yo byen prepare pou simonte defi yo 
epi sezi opòtinite ke IA prezante nan espas travay nou yo ak nan kominote nou yo."  
  
Lidè Majorite nan Asanble a Crystal Peoples-Stokes te deklare, "Eta Nouyòk 
kontinye rete nan premye liy rechèch sou IA epi li entegre IA ak disiplin akademik yo. 
Avèk vitès rapid teknoloji sa a ap devlope a, li esansyèl pou elèv nou yo pa rete an reta. 
Finansman 5 milyon dola pou nouvo pwogram nan University at Buffalo a asire ke elèv 
nou yo pral nan dènye kri teknoloji sa a."  
  
Manm Asanble Alicia L. Hyndman te deklare, "Mwen felisite University at Buffalo ak 
SUNY paske yo te ouvri chemen an ak pwogram diplòm espesyalize nan IA inovan sa 
yo. Lè nou entegre entèlijans atifisyèl ak disiplin akademik tradisyonèl yo, nou prepare 
elèv yo pou yo dirije nan yon ekonomi kote IA pral fè pati chak endistri. Menm jan li 
enpòtan, pwogram sa yo pral anseye elèv yo kijan pou yo itilize IA yon fason 
responsab, etik, epi nan fason ki benefisye sosyete a. Inisyativ sa a ki panse a lavni ap 
ede asire ke Nouyòk rete nan premye liy inovasyon, rechèch, ak opòtinite pou elèv nou 
yo."  



  
Manm Asanble Karen McMahon te deklare, "University at Buffalo a gen lontan depi l 
ap dirije rechèch pou kèk nan teknoloji ki pi revolisyonè ak konplèks yo. IA se sètènman 
yon domèn k ap evolye rapidman ki gen enpak sou nouvo aspè nan lavi nou chak jou. 
UB deja pozisyone tèt li nan premye liy rechèch sou entèlijans atifisyèl avèk lansman 
Empire AI, ki loje nan kanpis nò UB a nan Amherst. Nouvo pwogram diplòm 
espesyalize nan IA sa yo pral fè IA vin pi aksesib, konpreyansib, epi valab pou etidyan 
nan plizyè domèn akademik. Gras a pwogram sa a, elèv yo pa sèlman pral kite kou yo 
ak prestij yon diplòm SUNY nan Buffalo, men tou ak yon konpetans ak yon konesans IA 
anrapò ak nouvo pwofesyon yo a. Mwen remèsye Gouvènè Hochul pou sipò kontinyèl li 
bay University at Buffalo ak SUNY."  
  
Depatman Entèlijans Atifisyèl ak Sosyete a pral byento ofri pwòp pwogram diplòm li yo 
tou. Li gen entansyon ajoute pwofesè aplentan pou ane akademik k ap vini an. UB ap 
planifye tou yon bilding pou IA ak Sosyete ki pral gen laboratwa enfòmatik, biwo, sal 
konferans ak espas pou travay ki akse sou kominote a nan domèn IA.  
  
Kòm yon pyonye nan rechèch sou IA, UB gen kounye a plis pase 200 chèchè nan 
fakilte k ap travay nan teknoloji IA dènye kri pou rezoud pi gwo defi sosyete a. Pwojè 
rechèch ki an kou kounye a enplike itilizasyon puisans entèlijans atifisyèl pou devlope 
nouvo medikaman pou trete maladi, ede timoun ki gen pwoblèm lapawòl ak langaj, 
amelyore imajri medikal, detekte imaj trike avèk presizyon, ede premye sekouris yo 
pandan katastwòf natirèl, epi modènize sistèm fabrikasyon pou site pwojè sa yo 
sèlman.  
  
Anons sa a konplete efò Gouvènè Hochul pou sipòte rechèch sou entèlijans atifisyèl 
pou byen piblik la. Empire AI kounye a gen plis pase 500 milyon dola finansman piblik 
ak prive, epi li konpoze de 10 inivèsite ak enstitisyon rechèch manm. Gouvènè Hochul 
te garanti finansman an me pou elaji aksè ak chèchè SUNY yo nan UAlbany, 
Binghamton University, University at Buffalo (ki loje Empire AI la), Stony Brook 
University, the University of Rochester, the Rochester Institute of Technology, ak Icahn 
School of Medicine at Mount Sinai. Empire AI se inisyativ Gouvènè a k ap mennen nan 
peyi a pou fè rechèch sou IA avanse pou byen piblik la, dirije pa yon konsòsyòm manm 
endepandan ak Empire State Development.  
  
Prezantasyon State University of New York (SUNY)  
Inivèsite Eta Nouyòk se pi gwo sistèm konplè edikasyon siperyè nan Etazini, epi plis 
pase 95 pousan nan tout Nouyòkè yo ap viv nan yon distans 48 km (30 mil) de nenpòt 
nan 64 fakilte oswa inivèsite SUNY yo. Nan tout sistèm nan, SUNY gen kat sant sante 
akademik, senk lopital, kat lekòl medikal, de lekòl dantè, yon lekòl dwa, pi ansyen lekòl 
maritim nan peyi a, sèl kolèj optometri eta a, epi li jere yon Laboratwa Nasyonal 
Depatman Enèji Etazini (US Department of Energy National Laboratory). An total, 
SUNY sèvi anviwon 1.4 milyon etidyan nan tout pòtfèy kou ak pwogram kredi epi ki pa 
mande kredi, edikasyon kontinyèl ak pwogram sansibilizasyon kominotè yo. SUNY an 
siveye prèske yon ka nan rechèch akademik nan Nouyòk. Depans pou rechèch nan tout 
sistèm nan te prèske 1.16 milya dola nan ane fiskal 2024 an, ki genyen ladan yo gwo 

kontribisyon etidyan ak fakilte yo. Genyen plis pase twa milyon ansyen etidyan SUNY 
nan monn lan epi youn sou chak twa Nouyòkè ki genyen yon diplòm inivèsitè se yon 
ansyen etidyan SUNY. Pou jwenn plis enfòmasyon sou fason SUNY kreye opòtinite, 
vizite suny.edu.  
  
Konsènan University at Buffalo  

University at Buffalo a se yon inivèsite piblik premye klas ki fè anpil rechèch, epi li se 
inivèsite prensipal Nouyòk la. Plis pase 30,000 elèv UB yo pouswiv enterè akademik yo 
atravè plis pase 500 pwogram premye sik, sik siperyè ak diplòm pwofesyonèl. Fonde an 
1846, University at Buffalo se pi gwo ak pi konplè inivèsite nan sistèm Inivèsite Eta 
Nouyòk epi li se yon manm Asosyasyon Inivèsite Ameriken (Association of American 
Universities, AAU) yo, ki gen ladan inivèsite rechèch pensipal Etazini yo. UB toujou 
rekonèt kòm youn nan inivèsite ki pi eksepsyonèl e ki pi abòdab nan mond lan.  

